
Jákup Reinert Hansen*

Tveir próstar í Føroyum? Eitt løgsøguligt essay

Úrtak
Í umleið 400 ár var próstur hægsti kirkjuligi leiðari í Føroyum. Tá ið nýggjur 
prestur skuldi setast í 1783, setti Andrias Djurhuus, sum sjálvur varð valdur 
til próst, fram uppskot um at býta Føroyar í tvey próstadømi, hvørt við sínum 
prósti. Greinin lýsir uppskotið í sínum samtíðar samanhangi og perspektiverar til 
broytingina frá 2023 til Løgtingslóg um fólkakirkjuna í Føroyum, sum endaliga 
gevur heimild at seta tveir próstar.

Abstract**

For approximately 400 years, the rural dean was the highest ecclesiastical lead-
er in the Faroe Islands. In connection with the election of a new dean in 1783, 
Andrias Djurhuus, who was elected himself, put forward a proposition to divide 
the islands into two deaneries, each with a rural dean of its own. This essay aims 
to present the proposition in its original context and draw a line to the recent 
amendment from 2023 of the Law on the Folks Church in the Faroes, which 
finally gives the legal basis to appoint a second dean.

*	 Cand.theol. og PhD, lektari í kirkjusøgu á Fróðskaparsetri Føroya.
**	 The title of this article in english is Two Deans in the Faroe Islands? A Legal Historical Essay.

Inngangur
Samstundis sum próvtøka var í kirkjurætti á Fróðskaparsetrinum, 9. mai 2023, 
samtykti Løgtingið endaligt við 3. viðgerð Løgtingslóg nr 74 um broyting í 
løgtingslóg um fólkakirkjuna í Føroyum.1 Tað verður nú gjørligt at víðka talið 
av próstum.

Løgtingslóg um fólkakirkjuna í Føroyum, sum var ein neyðugur partur av 
yvirtøkuni av fólkakirkjuni í 2007, sigur annars:

§ 5. Landsstýrismaðurin skipar prestagjøldini í próstadømi eftir tilmæli frá 
stiftsstjórnini.
Stk. 2. Próstur er í próstadøminum.
Stk. 3. Í próstadøminum er próstadømisráð við prósti og umboðum, sum limirnir 
í kirkjuráðunum velja.

Við broytingini verður aftan á § 5 í nevndu lóg sett:

§ 5a. Landsstýrismaðurin kann eftir tilmæli Stiftsstjórnarinnar gera av, at tveir 
próstar skulu vera í sama próstadømi. Landssstyrismaðurin lutar tá, eftir tilmæli 
biskups, embætisskyldurnar próstanna millum og ger av, hvør teirra er limur í 
próstadømisráðnum.

Longu í viðmerkingunum til § 5 í upprunalógina frá 20072 verður væntað, at 
arbeiðsuppgávurnar hjá prósti kunnu gerast so nógvar, at tað verður trupult at 
røkja tær til fulnar, tá embætið sum sóknarprestur skal røkjast samstundis. Soleiðis 
hevur tað annars verið, líka síðani biskupssætið í Kirkjubø varð niðurlagt stutt 
eftir trúbótina: Formliga gjørdust Føroyar eitt próstadømi (eitt herað), og ovasti 
kirkjumaður stóð sum próstur undir biskupinum í einum størri biskupsdømi í 
Noregi ella Danmark. Tað sæst m.a. á innsigli próstsins: „Sigillum præpositi, olim 
episcopi Faeroensis”3 – tað er: Prósturin nýtti tað innsigli, sum Føroyar biskupur 
fyrr hevði átt. Tær leiðsluligu og umsitingarligu uppgávurnar sum próstur vórðu 
lagdar aftrat einum sóknarprestaembæti. Oftast sótu próstarnir á Nesi; men 
prestar í nærum øllum teimum gomlu prestagjøldunum munnu onkuntið hava tikið 
sítt tørn. Í 1963 gjørdist Jákup Joensen, sum frammanundan var sóknarprestur 
í Suðurstreymoyar prestagjaldi og Føroya próstur, enntá eisini varabiskupur. 
Næsti varabiskupurin, Eivind Vilhelm, sum varð settur í 1973, virkaði bæði 
sum próstur og biskupur, men varð tó loystur frá sóknarprestaembætinum í 
1978. Eftir at Føroyar í 1990 gjørdust sjálvstøðugt biskupsdømi, tá Hans Jacob 

1	 Løgtingslóg nr. 74 frá 1. juni 2023 um broyting í løgtingslóg um fólkakirkjuna í Føroyum. LM-087/2022. 
2	 Løgtingslóg nr. 60 frá 7. juni 2007 um fólkakirkjuna í Føroyum. LM-121/2006. 
3	 Janus Øssursson, Føroya biskupa, prósta og prestatal (Mentunargrunnur Føroya Løgtings, Tórshavn, 1963), 

avmyndað á permuni.

Joensen varð biskupur, varð nýtt embæti sum dómpróstur sett á stovn. Formliga 
varð tað knýtt at embætinum sum kirkjubókaførandi sóknarprestur við Havnar 
kirkju, ið gjørdist dómkirkja. Í nýggjari tíð er umsitingin í fólkakirkjuni sostatt 
vaksin í stóran mun. Lagt varð tí eisini upp fyri broytingum á hesum øki longu í 
Løgtingslóg um fólkakirkjuna. Sum tikið verður til í viðmerkingunum til § 5: „Í 
verandi skipan er bert eitt próstadømi, men hildið verður, at bæði uppgávur og 
fólkakirkjuskipanin gera, at tørvur er á at hava fleiri enn eitt. Tað verður latið upp 
til landsstýrismannin at skipa próstadømini og geva teimum heiti.“ Við øðrum 
orðum: Ikki var óhugsandi, at Føroyar í framtíðini kundu gerast tvey ella fleiri 
próstadømi, og at hvørt teirra skuldi skipast við prósti og próstadømisráði. Við tí 
nýggju § 5a má henda hugsan sigast at vera slept fyribils. Nú er hinvegin heimild 
at lata Føroyar vera verandi eitt próstadømi við einum próstadømisráði, men við 
tveimum próstum, sum hvør ber sín part av arbeiðsuppgávunum. Í fylgiskjalinum 
„Nøkur strategisk mál fram til 2030“, sum leiðslan í fólkakirkjuni legði fram á 
fundi í mentanarnevndini 26. apríl 2023, verður eitt møguligt arbeiðsbýti lýst 
á henda hátt:

•	 Dómpróstur – fíggjarsúlan: varamaður (hjá biskupi), fíggjarmál, samráð, 
kirkjusýn, forlag

•	 Próstur – embætissúlan: kirkjubøkur, prestar, starvsfólkarøkt, strategimál

Í hesi grein er ætlanin at vísa, at eitt uppskot um tveir próstar í Føroyum 
varð sett fram longu í 1783.4 Tað málið gevur søguligt innlit í setanartilgongd, 
arbeiðsuppgávur og lønarviðurskifti hjá prósti og høvi at kaga eitt sindur inn 
í framtíðina hjá hesum týðandi millumleiðara í tí fólkakirkjuliga bygnaðinum.

Próstavalið 1783
15. mars 1783 doyði Føroya próstur, Jacob Eisenberg,5 sóknarprestur á Sandi. 
Deyðsboðini komu so hissini til Havnar við einum báti av Sandi í handilsørindum 
17. mars. Tá ið nakrar sluppir lógu við Upplagið (Rybergshandil í Vágsbátni) til 
reiðar at fara til Skotlands, helt Havnarprestur, Rasmus Jørgen Vinther, tað vera 
sína skyldu at siga Harboe, biskupi frá. 18. mars skrivaði hann eini stutt boð í 
trimum eintøkum í tí vón, at okkurt teirra fór at røkka biskupi. Svar fekk hann 
ikki, kanska av tí at biskupsskifti var: Versonur Harboe, Nicolai Edinger Balle, 
varð 2. páskadag biskupsvígdur og tók við eftir verfaðirin, sum doyði 15. juni.6 

4	 Brøvini úr Føroyum til Sælands biskup eru til skjals á Landsarkivet for Sjælland m.m. EA001. Sjællands 
Stifts Bispeembede. 1617-1820. Indkomne Sager. Færøerne 1783-1795. B3-433. Brøvini frá buskupi til próst 
finnast á Tjóðskjalasavninum: Føroya stiftsstjórn. Indkomne Breve 1693-1804. L0001.

5	 Søguligir upplýsingar um tátíðar prestar í Føroyum eru at finna í Anton Degn, Færøske Kongsbønder 1584-
1884 (Thorshavn, 1945).

6	 L. Koch 1876, Biskop Nicolai Edinger Balle (G. E. C. Gad, Kiøbenhavn, 1876), 42f.

Vinther hevði havt Balle sum professara í 2½ ár og sendi honum tvey brøv longu 
23. mai. Í øðrum fegnast hann um biskupsvalið og greiðir frá síni truplu byrjan 
sum prestur í Føroyum í 1780. Í tí seinna tekur hann tráðin uppaftur frá deyða 
Eisenbergs. Nakrar dagar eftir, at hann hevði frætt deyðsboðini, møtti hann 
Eysturoyarpresti, Andrias Djurhuus, sum ikki visti av, at próstur var deyður, og 
teir báðir gjørdi av at gera eina ferð til Sands at vita, hvussu til stóð. 26. mars komu 
teir til Sands og møttu har Suðuroyarpresti, Christoffer Müller, sum døtrarnar 
hjá Eisenberg7 høvdu sent boð eftir, og sum hevði jarðað pápa teirra dagin fyri. 
Elsebeth var gift við Sámal Kristiansen, bónda í Kirkjubø, Frederikka Maria var 
trúlovað við Mikkjali undir Skarði, sýslumanni, og triðja dóttirin æt Marin. Tá 
ið Vinther og Djurhuus spurdu, hvat ætlanin var at gera við deyðsbúgvið, fingu 
teir at vita, at pápin hevði givið Marini alt. 3 arbeiðskonur høvdu hoyrt próstin 
siga hetta, men prógv var einki. Teir báðir greiddu frá, at próstur hevði sitið við 
óskift búgv eftir konu sína, at hann sjálvur hevði verið verji hjá døtrunum (ið 
sum konufólk ikki vóru myndigar), og at ein pápi ikki hevði vald at gera børn síni 
arvaleys. Vinther og Djurhuus lósu fyri teimum Norsku Lóg 5-2-1: Tá ið onkur 
doyr, skulu ognarlutir hansara innsiglast og skrásetast.8 Norsku Lóg 2-16-11: Tá ið 
prestur doyr, skal próstur ella annar prestur í hansara staði saman við nærmasti 
presti innsigla búgvið, inntil próstur (møguliga tann nýggi prósturin) saman við 
tveimum prestum skiftir búgvið. Og fyriskipanina frá 10. august 1697, sum ásetir 
eina revsing á 100 Ríkisdálar, um ikki andlát verður fráboðað og skifti hildið.9 
So fingu teir endaliga loyvi at innsigla skjøl og pening hjá próstadøminum og 
gera eitt yvirlit yvir alt annað. Müller læt seg yvirtala til at innsigla saman við 
hinum báðum prestunum, meðan Mikkjal, sýslumaður, og Sámal, bóndi, vóru 
vitni. Sýslumaðurin átók sær at hava eftirlit við búgvinum og Suðuroyarprestur at 
røkja kallið fyri fyrst. Í brævinum bað Vinther nú biskup siga sær frá, um nakar 
annar prestur kundi fyribilssetast sum próstur og avgreiða skiftið, ella tað mátti 
bíða, til próstur var valdur.

Peder Hentze, sum var prestvígdur og sendur til Føroya at vera hjálparprestur hjá 
Eisenberg, kom til Sands 9. juni, og Christoffer Müller innsetti hann 15. juni. 9. 
aug. varð hann tilnevndur sum sóknarprestur, innsettur um heystið og giftist við 
Marini Eisenberg. Tey brøv, sum vóru komin til próst, læt hann víðari til Vinther, 
sum avgreiddi tey, ið skuldu sendast víðari til aðrar prestar, og svaraði nøkrum 
spurningum frá biskupinum. Vinther gjørdi tó eisini av at taka stig til at fáa 
avgreitt próstavalið, sum eftir hansara tykki ikki átti at bíða longu enn neyðugt. 

7	 E. Hjalt 1953, Sands søga (Felagið Varðin, Tórshavn, 1953) 28.
8	 Norska lóg 1687: https://www.hf.uio.no/iakh/tjenester/kunnskap/samlinger/tingbok/lover-reskripter/chr5web/

chr5register.html. Seinast lisin 16. juni 2023.
9	 Laurids Fogtman, Samling af alle gieldende Forordninger, Rescripter, Resolutioner og Collegialbreve for 

begge Rigerne, samt de Steder af Danske og Norske Lov, saavelsom Kirke-Ritualen, der angaae Religionen, 
Gejstligheden, Kirker, Skoler, Hospitaler og Fattige, samt Bøger og Almanakker. (Gyldendals Forlag, 
Kiøbenhavn, 1784), 966.

Vanlig mannagongd var, at biskupur skrivaði til allar prestar í próstadøminum 
og bað teir atkvøða um, hvør teirra skuldi gerast nýggjur próstur. Hvør prestur 
plagdi at skula senda sítt svar í innsiglaðum brævi beinleiðis til biskupin; men 
hetta kundu prestarnir tað sama gera av sínum eintingum, næstu ferð skip fór 
niður, heldur enn at biða eftir boðum frá biskupi við ársins seinasta skipi. Vinther 
savnar saman øll brøvini, uttan frá Vágapresti Svabo, og sendir tey til biskupin 
27. juni 1783. Hann endurtekur tað, sum hann longu hevur sagt 23. mai, at eftir 
hansara bestu sannføring er eingin annar prestur í Føroyum, sum er dúgligur at 
vera próstur, enn Andrias Djurhuus.

Í teimum skrivligu atkvøðunum vísir Peder Hentze á Müller, sum er ein eldri og 
sinniligur maður og ikki fer at seta nakað nýtt í verk, sum kann órógva einfaldar 
bøndur. Hann veit kortini, at teir yngru prestarnir Vinther og Djurhuus halda 
hann vera nakað beint fram og vilja leypa hann um.

Djurhuus vísir á Vinther fyri hansara rættsinni í embætisførslu, at hann er 
óatfinnandi í levnaði, vandin um Guðs heiður og ungdómsins framgongd, lógkønur 
og „vederhæftig“. Hetta seinasta merkti, at tann, sum skuldi hava eitt so høgt 
embæti og umsita peningaviðurskifti, sjálvur skuldi vera væl fyri fíggjarliga.

Men annars atkvøða allir fyri Djurhuus. Hans Vang í Norðurstreymoy nevnir tað 
sama, sum Djurhuus sigur um Vinther: „retsindig baade i Lærdom og Levnet, 
forstand i Lands Lov og tillige vederhæftig.“ Sjálvur ber hann seg undan at vera 
próstur. Albert Matras á Viðareiði veit av, at tað hevur verið vanligt at velja 
tann elsta prestin, men heldur seg og Vang vera ov gamlar. Bestur er Djurhuus, 
serliga um hann fær ein hjálparmann. Müller í Suðuroy skrivar eitt langt bræv, 
har hann vigar Vinther og Djurhuus hvønn móti øðrum. Fyrst ger hann tó vart 
við, at tað er so torført at ferðast í Føroyum, at prestar í Norðoyggjum ella 
Suðuroy eru illa skikkaðir til próst, og at heldur ikki eldri menn fara at megna 
hesa tungu byrðu. Tað, sum annars talar fyri at velja Djurhuus er, at hann hevur 
heimarætt,10 at hann hevur drúgvari arbeiðsroyndir, at hann er sáttligur, at hann 
sum føroyingur hevur størri dirvi og royndir á sjónum og fer at koma betri til 
sættis við veðurlag, sjóferðir, mat og vistarhald, sum ikki altíð er fyrsta floks. 
Fíggjarliga er hann betri fyri enn Vinther, og tann stutti teinurin úr Havn inn á 
Nes forðar ikki fyri, at brøv frá biskupi koma skjótt fram.

Meginparturin av tí skrivligu atkvøðuni hjá Djurhuus, dagfest á Torkilsheyggi 
á Nesi 24. juni 1783, er tó tað væl gjøgnumhugsaða uppskotið um tveir próstar 
og tvey próstadømi. Grundgevingar hevur hann fleiri: Prestakøllini í Føroyum 
eru trupul við langum og vandamiklum ferðum og nógvum sóknarkirkjum. 
Føroya próstur er staddur fjart frá yvirmonnum sínum og hevur tí ongan, hann 

10	 Plakat frá 15. febr. 1776: Om Indfødsret. Fogtman 1784, 30.

kann leita til um hjálp og ráð. Persónliga leggur hann aftrat, at hann helst vildi 
sloppið undan hesi eyka byrðu, ella at lætt kundi verið um hana við at lagt hana 
á herðarnar hjá Vinther eisini. Til sins og likams heldur hann seg vera veikan; 
hann er yngsti prestur teirra millum, sum eru føddir í Føroyum, og hevur tí ongan 
myndugleika; hann er svágdur við fleiri prestar og hevur tí ikki fríar hendur; og 
so er prestagjald hansara eitt tað størsta og torførasta.

Uppskotið
1.		Føroyar, sum hava 39 kirkjur (umframt Argir) kundu verðið býttar í tvey 

próstadømi, annað við 19 og annað við 20 kirkjum, og lættasta býtið hevði verið 
at latið trý tey norðastu prestagjøldini, Norðoya, Eysturoya og Norðurstreymoya 
við tilsamans 19 kirkjum verið eitt próstadømi og kallað tað Norðanfjørðs herað. 
Í hinum próstadøminum vóru so hini fýra prestagjøldini, Suðurstreymoya, 
Vága, Sandoya og Suðuroya við tilsamans 20 kirkjum. Tað kundi av røttum 
verið kallað Sunnanfjørðs herað.

2.		Hvør próstur kundi árliga hildið vitjan í sínum próstadømi; men triðja ella 
fjórða hvørt ár kundu teir skift um og vitjað hvør hjá øðrum. Hetta hevði 
tryggjað, at einki vansketni ella óskil varð tagt burtur, møguliga hevði annar 
verið førur fyri at javnað tað, sum hin ikki megnaði, og uttan iva høvdu báðir 
við sama ágrýtni drivið á at lært tey ungu. Hendi onkur ljót gerð, kundu teir 
í felag mett um málið og bøtt um tað, áðrenn tað varð lagt fyri biskupin til 
støðutakan.

3.		Hendi okkurt týdningarmikið í einum próstadømi, sum kravdi skjóta avgerð, 
kundi prósturin beinanvegin sent boð eftir starvsfelaga sínum, so teir í felag kundu 
greitt fløkjuna. Tann, sum sendi boð, skuldi í hesum føri verið hin fyrsti millum 
brøður fyri at sleppa undan, at nakar var parthallur, og gjørdust teir ikki samdur, 
skuldi málið leggjast fyri biskupin til avgerðar. Á henda hátt høvdu prestarnir 
fingið størri virðing millum manna, og avgerðir teirra ikki verið so lættar at sett 
til viks. sat.sap.11

4.		Til tey kirkjuligu skiftini kundu báðir verið til staðar saman við einum øðrum 
presti sum notarius, ið teir kundu valt eftir dugnaskapi.

5.		Inntøkur av garðinum (Garðshorn í Oyndarfirði), sum kongur hevði givið sum 
løn til próst, skuldu verið javnt býttar teirra millum og somuleiðis inntøkur 
av skiftum og øðrum próstatænastum. Hetta hevði givið betri samlag teirra 
millum og forðað fyri óneyðugum atfinningum frá fólki.

11	 Stytting av tí latínska „verbum satis sapienti”: eitt orð er nóg mikið fyri hin vitandi = tú skilur, hvat eg meini!

6.		Á ólavsøkufundinum átti báðir at verið til staðar fyri at eftirkanna fátækra
kassan, roknskapin hjá Argja hospitali, kirkjunum og latínskúlanum, hava 
eftirlit við próvtøkuni og býtinum av studningi til næmingarnar, og hvat annað 
kundi komið upp.

7.		Yvirhøvur skuldi tað verið skylda teirra í øllum týdningarmiklum málið at 
ráðført seg hvør við annan, áðrenn teir boðaðu biskupi frá, til tess at ikki 
báðir skuldu skrivað um sama trupulleika, og yvirhøvur kundu báðir í slíkum 
førum sett síni nøvn undir.

Uppskotið endar við vón um, at biskupur má taka hetta til umhugsanar og 
helst taka undir við tí, í fall Djurhuus verður valdur. Hann heldur seg vera alt 
ov veikan at bera hesa byrðu einsamallur, „og uden nytte eller gavn, vilde jeg 
ikke have provstens navn.“

Avgerðin hjá biskupi
Fyrr valdu teir ofta tann elsta prestin til próst, skrivar Ussing í sínum samtíðar 
kirkjurætti frá 1786,12 og tá var avundsjúkan kanska minst millum prestarnar; 
men hesir menn høvdu ofta hvørki hug ella megi til at átaka sær eitt eyka starv, 
sum var meira byrða enn heiður. Tí verður nú roynt at velja ein eyðmjúkan og 
friðsælan mann, sum ikki fer at misnýta sín myndugleika. Ikki verður heldur nógv 
hóvasták gjørt burtur úr próstasetanini, heldur hann fram, próstur fær ongan 
tilnevning frá kongi, men bara eitt bræv frá biskupi um, at hann er valdur, og 
verður biðin um at bera boðini til hinar prestarnar. Síðani tekur hann beinanvegin 
við embætinum. Rúm tíð kann ganga, til hann verður formliga innsettur á tí 
árliga kirkjufundinum í stiftinum, har biskupur eftir prædiku heldur eina latínska 
talu fyri teimum nýggju próstunum, og teir á knæ fyri altarinum geva sítt lyfti. 
Men prósturin í Føroyum møtir heldur ikki á kirkjufundi, skrivar Ussing, hann 
verður bara innsettur í frástøðu við brævi frá biskupi.

Longu 17. juli 1783 skrivar tann nýggi biskupurin, Nicolai Edinger Balle, til 
prestarnar í Føroyum og sigur frá, at atkvøðurnar hjá teimum flestu teirra eru 
falnar á Andrias Djurhuus, og at hann við gleði gevur hesum sítt samtykki. 
Hann væntar, at teir við honum fáa ein virðiligan og rættsintan próst, og biður 
um Guds signing, heilaga navni hans til æru og kirkjuliðunum til uppbyggingar. 
Áskriftin uttan á brævinum til Djurhuus hevur helst longu borið heitið próstur, 
tí í sínum svarskrivi 17. september skrivar Eysturoyarprestur, at hann longu var 
fallin í fátt, áðrenn hann breyt tað upp. Hann varð tó styrktur av teimum góðu 
ynskjunum hjá hesum nýggja biskupi, men minnir aftur á sítt uppskot og biður 

12	 H. Ussing, Kirkeforfatningen i de kongelige danske Stater, Anden Deel (Paa Forfatterens Forlag trykt hos J. 
Lindgrens Enke, Sorøe, 1786), 352f.

um, at støða má verða tikið til tað. Verður tað av ongum, heitir hann á Balle 
um at játta sær ein varapróst.

Men hvørki gerst veruleiki. Balle svarar aftur 28. apríl 1784, har hann sigur seg 
við stórari gleði minnast aftur á tann dugnaskap og tær gávur, sum Djurhuus í 
teirra studentadøgum gav dømi um. Av hesi orsøk ivaðist hann ikki eina løtu í at 
staðfesta hansara val til próst. Av somu orsøk er hann eisini fullvísur í, at Djurhuus 
einsamallur fer at vera førur fyri til fulnar at røkja tær nógvu skyldurnar, sum 
hoyra hesum týdningarmikla embæti til. At býta Føroyar í tvey próstadømi hevur 
ongan skund og kundi ført við sær nógvar aðrar trupulleika. Sum biskupur hevur 
hann ikki vald at býta sundur próstadømi ella skipa eitt starv sum varapróstur. 
Verður tað seinni av elli ella sjúku neyðugt, má fyrst søkjast um kongaligt loyvi 
gjøgnum Danske Cancellie, og tínæst mugu prestarnir í Føroyum aftur sleppa at 
nýta sín rætt og atkvøða um, hvør skal vera varapróstur. Í 1784 kendi Djurhuus seg 
so niðurundirkomnan, at hann søkti um at sleppa frá sum próstur; men tað varð 
ongum. Ikki fyrr enn í 1802 varð Havnarpresturin Begtrup settur sum varapróstur. 
Teir høvdu búð saman á Garði (Regensen) báðir, Djurhuus próstur og Balle 
biskupur, og vórðu verandi vinmenn;13 men sømdir fekk Føroya próstur ongar.

Útgangur
Uppskotið um tvey próstadømi og tveir próstar í Føroyum, sum møguliga var 
grundað á tær royndir, Djurhuus saman við Vinther hevði gjørt undir vitjanini 
í prestagarðinum á Sandi 26. mars 1783, tykist annars at vera bæði sakligt og at 
hava eitt gott endamál:

Tað hevði styrkt tað kirkjuliga eftirlitið við kirkjubygningum og -roknskapum, 
prestum og kirkjubókum, tí kirkjuliga lívinum og undirvísingini bæði av børnum 
og ungum eins og næmingum í hægri skúla.

Tað hevði styrkt munandi um ta lokalu fyrisitingina í einum landi, har tað 
kundu ganga bæði mánaðar og ár, um mál skuldu verða skotin inn fyri hægri 
myndugleikar. Neyðugar avgerðir kundu verið tiknir á breiðari grundarlagi og 
góðtiknar við størri virðing.

Tað hevði styrkt um samstarvið millum teir kirkjuligu leiðararnar og tryggjað ein 
kontinuitet í tí fyrisitingarliga arbeiðinum, um ein próstur varð sjúkrameldaður 
ella fall frá.

Tað hevði lætt um arbeiðsbyrðuna hjá bæði prósti og biskupi.

13	 Hetta verður avdúkað í brævi frá Djurhuus til Balle 3. juni 1796.

Tað hevði ikki havt annan meirkostnað fyri kirkjuna enn kanska eitt sindur av 
øktum ferðaútreiðslum.

Próstur er framvegis ein týdningarmikil millumleiðari í tí kirkjuligu embætis
skipanini her á landi við rættiliga stórari ábyrgd, samstundis sum hann skal 
røkja eitt starv sum sóknarprestur. Sjálvandi eru ávísar broytingar farnar fram, 
síðani Djurhuus orðaði sítt uppskot. Sumt er próstur sloppin undan: Eingin 
kirkjuligur skiftirættur er longur til, og tað áliggur heldur ikki kirkjuni at hava 
eftirlit við undirvísing og hægri skúlagongd ella við hospitalinum. Biskupsgarður 
er í Havn, og tað er bæði skjótari og lættari at ferðast og at samskifta í dag. 
Hinvegin man fólkatalið verða vaksið til tað tíggjufalda; prestarnir eru ikki 
longur 7, men talið fer at nærkast teimum 30; tað hevur havt stóra ávirkan á 
kirkjubygningar og fíggjarviðurskifti, at vit hava fingið kirkjuráð og fíggjarætlan 
og fíggjarætlanarsamráð og kirkjuskatt. Alt hetta skal gjøgnum hendurnar hjá 
prósti. Byrðan man vera fult so stór sum heiðurin.

Við Løgtingslóg nr 74 um broyting í løgtingslóg um fólkakirkjuna í Føroyum 
er tað aldargamla uppskotið hjá Djurhuus, ið hvussu er fyri ein part, blivið til 
veruleika. Tað koma at vera tveir próstar í Føroyum. Leingi er tað, ið væl skal vera.


